Җиңүнең 65 еллыгын каршылап.
Без, хәзерге яшьләр, тыныч, матур тормышта яшибез. Өс-башыбыз әйбәт, нәрсә теләсәк, шуны ашыйбыз, белем алу өчен бөтен мөмкинлекләребез дә бар. Ә бит безнең әби-бабаларыбызның яшьлеге сугыш чорында һәм сугыштан соңгы авыр елларга туры килгән. Ул вакытларны әбием белән бабам әле хәзер дә күз яшьләрсез искә ала алмыйлар.
Без, акбаш мәктәбе укучылары,. Сугыш һәм тыл ветераннарына аеруча хөрмәт белән карыйбыз.
Күптән түгел җиңүнең 65 еллыгына багышлап, сугыш һәм тыл ветераннарын җыеп, бай эчтәлекле бик матур кичә уздырдык. Кичәгә әзерлек көннәрендә без һәр йортка кереп, ветераннарны барладык, аларның фоторәсемнәрен һәм алар турында мәгълүматлар җыйдык. Җыелган материалларны эшкәртеп бик матур стенд төзеп куйдык.
Менә кичә көне килеп җитте. Әбиләребез, бабайларыбыз матур киенеп, үзләре пешергән тәм-томнарны күтәреп, мәктәпкә җыелдылар. Бәйрәмчә бизәлгән мәктәп залында аларны милли киемнәрдә шат йөзле, бәхетле оныклары каршы алды.
Ветераннар хөрмәтенә әдәби музыкаль монтаж, концерт номерлары әзерләгән идек. Рус, чуваш кызларының матур итеп татар халык биюен башкарулары, укучыларның татарча шигырь сөйләүләре, җырлаулары өлкәннәребәз күңеленә хуш килде. Укытучылар хорын да көчле алкышларга күмделәр.
Ветераннар исеменнән аларның җитәкчесе абруй апа насыйрова чыгыш ясады. Аның сәнгатьле итеп шигырь сөйләвен, моңлы җыр сузуын тын алмыйча, шаккатып тыңладык.
Кичә барышында укучылар ветераннарга үзләренең сорауларын бирделәр. Ветераннарның җавапларында аларның хәзерге матур тормышка канәгатьлекләре, җитәкчеләргә булган рәхмәтләре, яшьләргә киңәш-теләкләре ачык чагылды. Ветераннары истәлеккә фоторәсемгә дә төшереп алдык. Кичәбез чәй табынында истәлек-хатирәләрне яңартып, хәзерге тормышка шатланып, көндәлек мәшәкатьләр турында сөйләшеп дәвам итте. Ветераннар киләчәктә дә шулай актив булып калсыннар, мәктәп белән дуслыклары суынмасын иде. Аларга исәнлек-саулык, бәхет-шатлык, тыныч аяз күк йөзе теләп калабыз.

